
        
            
                
            
        

    
	X. ГАМАЛ 

	 

	НАЙРЫН БӨХ

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Эрхэм олон нь цугларан
Эмх журмаар сууцгааж
Сааль шимийн дээж
Сархад цэгээг сөгнөөд

	 

	Хурим найрыг үүсгэн
Хуур хөгжим эгшиглэж
«Эртийн цагаан»-ыг эхлэн
Эергүү, төгөлдөр хөгжицгөөв.

	 

	Өөр бусдын бөхчүүдийг
Дансны ёсоор дуудаж
Өмсөх зодгийг бэлтгээд
Хоёр гарт жагсаав.

	 

	Хэрэг хааш болох гэж
Хиртхийн байх ч олон буй.
Хэний хүүгээс айхгүй гэж
Хэгдийж зогсох ч олон буй.

	 

	Харийн хүн нь дээр гэж
Халдаж бодох ч олон буй.
Халуун зуураа дээр гэж
Халширч байх ч олон буй

	 

	Тал минь тэр болоосой гэж
Горилж байх ч олон буй
Тавьсан зориг минь мэд гэж
Шийдэж байх ч олон буй

	 

	Таван зуугаад бөхийн
Талыг нь хишиг дайрна.

	Таны хувь мэднэ гээд
Тавих цаг нь тулчхав.

	 

	«Бөхөө тавь» гэсээр
Уриаг гурвантаа дуулж
Бөхлөг том бөхчүүд нь
Бүгдийн манлайд дэвцгээв.

	 

	Хоёр тал алинд ч
Холын бөх олон буй
Хоорондоо хэрэн хэсэж
Хос хосоор тулалцав.

	 

	Харь бөхчүүд хартай шүү.
Хашир байх хэрэгтэй шүү.
Ангайж ирвэл хазна.

	Атгаж ирвэл нударна.

	 

	Зөрж ирвэл тонгорно.

	Зөөлөн ирвэл дайрна.

	Амин газар нь өшиглөнө.
Алиныг хэлж барах вэ.

	 

	Тухайлсан бөхийн журам юм
Дураар үзэх нь ёс юм.
Эрэмгий хүчээ үзүүлж
Эр тамираа шалгацгаав.

	 

	Гарын хүчийг даахгүй
Гармагц унах ч олон буй
Галзуу омог нь хэтэрчхээд
Халтирч унах нь ч олон буй

	 

	Самбаа чадал нь тэнцээд

	Санаа мөхсөн ч олон буй,
Хэрсүү мэх нь дутчихаад
Гэнэдэж ойчсон ч олон буй.

	 

	Надад энэ нь багагүй гээд
Наагуур бодох ч олон буй
Наян нэгд нь горьдоод
Намдаж гутах ч олон буй.

	 

	Тутам мууг нь тоочиж
Тусгай хэлээд яах вэ.

	Хэдэн зуугаад эрчүүдэд
Хэчнээн сайн ч байлгүй дээ.

	 

	Бөхийн тэн шувтарч
Бөгтөрч барилдах боллоо.

	Бөөн бөөнөөр гарцгааж
Бужигнан тачигнаж эхлэв.

	 

	Найрын дотор чимэгтэй
Наадмын дотор шүлэгтэй
Наргиан шуугиан ч олон буй
Нарийн хэлээд яах вэ?

	 

	Мацаад ирэхийн маяг нь нэг
Муухай харахын зүс нь нэг
Хөндөлдөн тойрохын байдал нь нэг
Хөмхий, түүшээ зуух нь нэг

	 

	Зөрүү баривал хомнох нь нэг
Зүтгэж ирвэл татах нь нэг
Хомноо хийвэл тонгорох нь нэг
Хойно нь суувал хусах нь нэг

	 

	Дэгээ хийвэл хонгио нь нэг
Дэвшүүлж баривал хөмрөг нь нэг
Дараад авбал ташаа нь нэг
Тахимд нь суувал хөшөө нь нэг

	 

	Өргөөд гарвал өвдөглөнө.

	Өсгий татвал зөрүүлнэ
Сугад нь орвол дарагдана.

	Сулхан зогсвол мушгигдана.

	 

	Шургаж орвол татагдана.

	Шууд тэвэрвэл ачигдана.

	Тулгам зогсвол хамагдана.

	Туршиж цохивол хийдүүлнэ.

	 

	Эр хүчээр дийлж
Эцээж хаявал сайхан
Элдэв аргад мэхлэгдэж
Элгээрээ унавал муухай

	 

	Эрээн түүшүүгээр мяралзаад
Эгмээрээ унавал хочтой.

	Эв мэхээр дутаад
Өвчүүгээрээ ойчвол муухай

	 

	Хартай хортой барилдаанд
Биеэ гэмтээвэл гавьяагүй
Хараал заналд автаад
Амиа алдвал гавьяагүй

	 

	Харь газарт очоод
Өшөө хийвэл гавьяагүй
Харьяат олны алдрыг
Гутааж явбал гавьяагүй.

	 

	Зол завшаан тохиолдон

	Түрүүлж явбал аз тэр
Золбоо хүч дийлээд
Цөмийг хаявал аз тэр.

	 

	Уран гавшгай мэхээр
Гэнэдүүлж явбал аз тэр
Урам бахтай зоригоор
Мохоож хаявал аз тэр

	 

	Хөмрөг мэх, даамай сайн.
Хөлийн мэх, хурдан сайн
Гүйгээд ирвэл, зайлах сайн
Гүйцэд шургавал, тонгорох сайн.

	 

	Зоримог дайрвал татах сайн
Зодог баривал лавдуун сайн
Өргөгдөн гарвал өвдөг сайн
Өсгийдөн татвал юүлэх сайн.

	 

	Нүүрлэн тулбал, эртэй сайн
Нүхчилэн уявал хартай сайн
Хүчин давбал, хомнох сайн
Хүрэхүйц хийвэл дэгээ сайн.

	 

	Мацаж ирээд маажвал муу
Муухай хараад сурчихвал муу

	Түрлэж давхиад ойчвол муу
Түүшээ зуугаад хазвал муу.

	 

	Зөрүүлж хомноод хожимдвол муу
Зүтгэлж татаад дарагдвал муу
Дарж аваад алдвал муу
Тахимд нь суугаад гээгдвэл муу.

	 

	Хөмрөг хийхээ урьдвал муу
Хөлийн хурдан хийдвэл муу
Барьсаар байж хоновол муу
Бардамнан санаад ойчвол муу.

	 

	Чинээ нь дутуу байгаагаа
Тэнцэнэ гэвэл шившиг шүү
Тэгж хаявал болно гэж
Хойно нь яривал шившиг шүү.

	 

	Чадал мөхсөө мэдэхгүй
Бусдыг голбол шившиг шүү
Чи, над хүрэхгүй гэж
Биеэ гайхвал шившиг шүү

	 

	Өртөг шагналд дурлаад
Өрсөж шунавал шившиг шүү.
Өших сэтгэлд автаад
Өнгөрүү санавал шившиг шүү

	 

	Найрсгийн ёсоор бодож
Наадмын журмаар барилдаж
Алдарт бөхийн цолыг
Ашид дуурсгавал зүйтэй.

	 


X. ГАМАЛ 

	(1871—1932)

	 

	Өвөр Монголын Шилийн голын чуулганы Үзэмчин зүүн хушууны агын (одоо эрээн говь) сумын Хавхчин аймгийн Малчин Хүүхний гэрт 1871 онд төржээ. Хүүхэн-Хайрын залан зэрэгтэй, бичиг мэддэггүй, малчин байжээ. Бага насанд нь эх Цэвэл нь нас барж, эцэг дүү нарын хамт үлджээ. Долоон настай үед нь эцэг Хүүхэн нь, төрийн тэмдэг болох, төө үс үлдээн, тав гэзэг тавин өгч захирагч Лувсандондовоор цагаан толгой заалгаж, бичиг үзүүлжээ. Мал маллахын зэрэгцээгээр найман жил монгол бичиг сурч «Ардыг тэжээх-рашааны дусал», «Сайтар номлосон эрдэнийн сан субашид», «хоёр ёсонг номлосон усан шастир» зэрэг ном уншдаг байжээ. Үзэмчин ардын холбоо үгсийг цуглуулах, шүлгийг хэрхэн бичих тухай анхны бэлтгэлийг хийжээ.

	17 настайд нь тамгын газар дуудаж богдын сургаал зэргээс чээж бичиг шалгаж, тэр даруй хушуу яамны сурах бичээч болгон, хишигт мөргүүлжээ. Жил шахам болоод, жинхэнэ бичээч болжээ. 21 настайдаа агын сумны, зангийн албыг 4 жил гаруй хаагаад, хойно хушуу залан, хушуу мээрэн зэрэг тушаалд дэвшсээр 37 насандаа хушуу захирагч болжээ. Гамалыг, ноёд баядад хялбар олддог, торгон дээл, үзэмчин хушуунд элбэг төрдөг жороо морь эдэлж явсан удаагүй гэж сайн мэддэг нутгийн өвгөд ярьдаг гэнэ.

	Гэвч Гамал хушууны мээрэн, захирагч зэрэг харц хүмүүсийн хүлээдэг тушаалын хамгийн ихийг хүлээж явсан нь феодлын төрд ихээхэн зүтгэлтэй байсан ноёдын нэг мөн гэдгийг харуулж байна. Гамал албаны чөлөө цагт байнга ардын дунд тойрон, модон пай наадан, сонин шог ярьдаг наргидаг байжээ. Бас ноёдын харгис, шунахай явдлыг ардын дунд тооцон ярьдаг байжээ. Архи уусан цагтаа ноёдын шадар хүмүүсийг эрж очоод, муу үгээр дайруулан харааж аашилдаг байжээ.

	Хэвт ёсны хоёрдугаар он (1910 он)-д Агын сумны гурван тайжийн нэг Ванчин гэдэг туслагчийн, зэрэг идэж, улаан жинс зүүгээд, хушуу сумны алба татварыг ихэтгэн, ардын зовуурийг улам нэмэгдүүлсэнд, Гамал түүнд «Ванчин, чиний мэтийн ноёд, тушаалдаа эрдэж, дураараа аашилбал, Вангийн засаг төр чинь, Ванба мэт хутагт мөхнө шүү» гэж хараан аашилжээ. Ванчины шадар хиа Бавуу гэдэг ноёдоо өмгөөлөн хушуу яаманд зарга мэдүүлж, тэр даруй Гамалыг баривчлан авчраад яамнаа шийтгэжээ. Гамалыг хушуу захирагчийн зэрэг тушаалаас огцруулан эрүү ялд ноогдуулжээ. Гагцхүү солио өвчтэй болсон мэт, овлосон учир яллахыг түр хойшилж гэрт нь буцааж, чадалтай хэдэн хүнээр байнга сахиулан харуулж байжээ. Харуулын хүмүүсийн сэрэмж сулрахыг ашиглаж, оргон явжээ. Эргэж Ванчинтай заргалдаж, ялжээ. Гамал, удалгүй дахин харын залан захирагч зэрэг тушаалд дэвшжээ.

	Сүүлийн үед зөвхөн албан бичгийн эх зохиох буюу эсвэл бусад хүмүүсийн зохиосон эхийг үзэж засвар хийх төдийхөн ажилтай байж.

	1924 онд өвчний учир яамнаа чөлөө мэдүүлж, гэртээ харьснаас хойш алба хаасангүй. Дундад улсын 21 он (1932)-д 61 настайдаа нас баржээ.

	Феодлын төр эцэслэхээс урьд «Шүлэгчин Гамал» гэж Шилэн голын чуулганд ялангуяа хоёр Үзэмчин хушуунд нэр дуурсан, зохиосон шүлгүүд нь гар бичмэлээр дамжиж иржээ. Гамал нь «Тугийн даатгал», «Цэргийн магтаал», «Үймээнд»,«Согтуугийн тухай», «Хуурчны тухай», «Өдрийн уртыг өнгөрөөх», «Алтан даллага», «Жаргалын найман морь» зэрэг олон зохиол бичжээ.

	Гамалын шүлэгт ноёд язгууртны амьдрал, тэднийг магтан өргөмжилсөн зүйл ч бий тухай нийгмийн хүн амын нийт давхаргуудыг хамарсан байдаг. Эх орондоо хязгааргүй хайртайн санал эрмэлзлэгийг илэрхийлсэн, мөн харгис хэрцгийг шүүмжилсэн зэрэг амьдралын үнэн явдлыг уран сайхнаар бичсэн олон зохиол бичжээ.

	«Өдрийн уртыг өнгөрөөх» гэдэг шүлэгтээ:

	 

	Журамт явдлыг хөгжөөхөд

	Магтаал үгс хэрэгтэй.

	Зусар зальхайг ичгүүрлүүлэхэд

	Дайрал үгс хэрэгтэй.

	Ёж журмын үнэнээр

	Номхон ч явдаг хүн бий

	Ёс харгис санаагаар

	Нохойрч явдаг ч хүн буй

	Аавын буяныг чамлаад

	Ардыг шулдаг ч хүн буй

	Авсан дээр нь аваад

	Аашилж явдаг ч хүн буй 

	 

	гэж шүүмжлэн бичжээ. Гамал бол шилдэг шүлэгчийн нэг байжээ. Ардын аман зохиолыг эзэмших монгол хэлний баялгийг чадамгай ашиглан, айзам хэмжээг маш нарийн тохируулан, толгой буюу адгийг холбох, зэрэгцүүлж буюу солжиж холбох зэрэг аргыг чадамгай тохируулан бичдэг авьяаслаг шүлэгчин байжээ.

	 


“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг (Дунд сургуулийн Х ангид үзнэ) Нэгдүгээр дэвтэр” номын Хэвлэн нийтлэлийн мэдээлэл : 

	 

	Гэгээрлийн яамны хэвлэл

	 

	УНШИХ БИЧИГ

	 

	Дунд сургуулийн x ангид үзнэ

	 

	Нэгдүгээр дэвтэр

	 

	I хэвлэл

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО
УЛААНБААТАР
1961

	 

	Гэгээрлийн Яамны дэргэдэх сурган хүмүүжүүлэх зөвлөлийн монгол хэл бичиг-утга зохиолын салбар хэлэлцэн батлав.

	 

	Түүвэрлэн эмхтгэсэн Д. Цагаан

	Хянан боловсруулсан Ч. Лувсандэндэв

	Техник редактор Б. Дашлэгцэг

	Хянагч Б. Уламбаяр

	 

	Өрөлтөд 1961 оны 7-р сард шилжүүлж 

	Хэвлэлтэд 1962 оны 2-р сард 

	8000 ширхэг хэвлэв.

	Цаасны хэмжээ 60X92 1/16

	Б-07239 

	Үнэ 5 тө. 10 мө. 

	Зах. №202

	 

	Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 2.

